
Annotatsiya. Mazkur maqolada kichik biznes va xususiy tadbirkorlikning innovatsion faoliyatini rivojlantirish jarayonlari 
hamda uning asosiy tendensiyalari tahlil qilinadi. Tadqiqot davomida Oʻzbekistonda innovatsiyalarni joriy etgan korxonalar 
soni, innovatsion faoliyat hajmi va yuqori texnologiyali tarmoqlarning iqtisodiyotdagi ulushi statistik ma’lumotlar asosida 
o‘rganildi. Tahlil natijalari kichik biznes innovatsion faolligining miqdoriy jihatdan o‘sib borayotganini ko‘rsatsa-da, 
innovatsion jarayonlarning barqarorligi va samaradorligi yetarli darajada shakllanmaganini aniqladi. Maqolada innovatsion 
rivojlanishga ta’sir etuvchi iqtisodiy, institutsional va ichki omillar yoritilib, davlat, biznes va ilm-fan o‘rtasidagi hamkorlikni 
kuchaytirish zarurligi asoslab berildi. Tadqiqot yakunida kichik biznesning innovatsion faolligini oshirishga qaratilgan 
amaliy takliflar ishlab chiqildi.

Kalit soʻzlar: kichik biznes, innovatsion faoliyat, innovatsiyalar, innovatsion rivojlanish, tadbirkorlik, raqobatbardoshlik.

Abstract. This article analyzes the processes of developing innovative activity in small business and private 
entrepreneurship, as well as the main trends in this area. The study examines, based on statistical data, the number of 
enterprises implementing innovations in Uzbekistan, the volume of innovative activity, and the share of high-tech sectors 
in the economy. The results indicate a quantitative increase in the innovative activity of small businesses; however, 
the stability and effectiveness of innovation processes remain insufficiently developed. The article highlights economic, 
institutional, and internal factors influencing innovative development and substantiates the need to strengthen cooperation 
between the state, business, and science. As a result of the study, practical recommendations aimed at increasing the 
innovative activity of small businesses are proposed.

Key words: small business, innovative activity, innovation, innovative development, entrepreneurship, competitiveness.

Аннотация. В данной статье анализируются процессы развития инновационной деятельности малого бизнеса 
и частного предпринимательства, а также основные тенденции данного процесса. В ходе исследования на 
основе статистических данных изучены количество предприятий, внедряющих инновации в Узбекистане, 
объем инновационной деятельности и доля высокотехнологичных отраслей в экономике. Результаты анализа 
показывают количественный рост инновационной активности малого бизнеса, однако выявлено, что устойчивость 
и эффективность инновационных процессов сформированы недостаточно. В статье рассмотрены экономические, 
институциональные и внутренние факторы, влияющие на инновационное развитие, а также обоснована 
необходимость усиления взаимодействия между государством, бизнесом и наукой. По итогам исследования 
разработаны практические предложения, направленные на повышение инновационной активности малого 
бизнеса.

Ключевые слова: малый бизнес, инновационная деятельность, инновации, инновационное развитие, 
предпринимательство, конкурентоспособность.

K I R I S H
Zamonaviy iqtisodiy rivojlanish sharoitida kichik biznes va xususiy tadbirkorlikning innovatsion faolligi 

iqtisodiy o‘sish, raqobatbardoshlik hamda barqaror rivojlanishni ta’minlovchi muhim omillardan biri hisoblanadi. 
Innovatsiyalarni joriy etish orqali kichik biznes subyektlari ishlab chiqarish samaradorligini oshirish, bozor 
talablariga tez moslashish, shuningdek, yuqori qo‘shimcha qiymatga ega mahsulot va xizmatlar yaratish 
imkoniyatiga ega bo‘lmoqda. Shu bois kichik biznes innovatsion faoliyatining rivojlanish tendensiyalarini 
aniqlash va tahlil qilish dolzarb ilmiy-amaliy ahamiyat kasb etadi.

Oʻzbekistonda so‘nggi yillarda amalga oshirilayotgan iqtisodiy islohotlar kichik biznesni qo‘llab-quvvatlash, 
investitsiyalarni jalb etish va innovatsion muhitni shakllantirishga qaratilgan. Natijada kichik biznes subyektlari 
sonining o‘sishi bilan bir qatorda, ularning investitsiya, savdo va tashqi iqtisodiy faoliyatdagi ishtiroki ham izchil 
kengayib bormoqda. Shu bilan birga, miqdoriy o‘sish innovatsion faollikning barcha jihatlarda yetarli darajada 
rivojlanganini har doim ham to‘liq aks ettirmasligi mumkin.

Amaliy tahlillar shuni ko‘rsatadiki, kichik biznesda innovatsion faoliyat ko‘proq jarayon innovatsiyalariga 
yo‘naltirilgan bo‘lib, mahsulot va texnologik innovatsiyalar ulushi nisbatan cheklanganligicha qolmoqda. 
Hududlar kesimida innovatsion faollik darajasida muayyan tafovutlar kuzatiladi, bu holat ilmiy-tadqiqot 
salohiyati, infratuzilma imkoniyatlari hamda kadrlar ta’minoti bilan bevosita bog‘liqdir. Ushbu jihatlar kichik 
biznes innovatsion faoliyatining asosiy tendensiyalarini aniqlash va ularni chuqur tahlil qilish zaruratini yuzaga 
keltiradi.

Mazkur maqolada kichik biznes innovatsion faoliyatining rivojlanish tendensiyalari statistik ko‘rsatkichlar 
asosida tahlil qilinib, innovatsion faollikka ta’sir etuvchi omillar hamda uni yanada jadallashtirish yo‘llari yoritib 
beriladi.

M A V Z U G A  O I D  A D A B I Y O T L A R  S H A R H I
Kichik biznesning innovatsion faoliyati masalalari iqtisodiy rivojlanish nazariyasida muhim o‘rin tutadi 

hamda xorijiy va mahalliy olimlar tomonidan keng ko‘lamda o‘rganilgan. Xususan, innovatsiya va tadbirkorlik 
o‘rtasidagi o‘zaro bog‘liqlik, innovatsion rivojlanishga ta’sir etuvchi omillar hamda davlat tomonidan qo‘llab-
quvvatlash mexanizmlari ilmiy tadqiqotlarning ustuvor yo‘nalishlarini tashkil etadi.

Jozef Shumpeterning innovatsion rivojlanish nazariyasida tadbirkor innovatsiyalarni amalga oshiruvchi 
asosiy subyekt sifatida talqin qilinadi. Olim innovatsiyalarni iqtisodiy o‘sishning muhim harakatlantiruvchi kuchi 
sifatida baholab, kichik biznesning bozordagi faol rolini nazariy jihatdan asoslab beradi.

Piter Druker o‘z tadqiqotlarida innovatsiyani tadbirkorlik faoliyatining tizimli elementi sifatida ko‘rib, uni 
maqsadli va rejali tarzda boshqarish mumkinligini ta’kidlaydi. Uning ilmiy ishlarida kichik biznes subyektlarida 
innovatsion faoliyatni tashkil etish hamda strategik qarorlar qabul qilish masalalari keng yoritilgan.

Xalqaro tashkilotlar, jumladan OECD va Jahon banki tomonidan olib borilgan tadqiqotlarda kichik va o‘rta 
biznesning innovatsion rivojlanishida raqamli texnologiyalar, moliyaviy resurslarga kirish imkoniyatlari hamda 
institutsional muhitning ta’siri tahlil qilingan. Ushbu tadqiqotlarda innovatsiyalarni rag‘batlantirishda davlat 
siyosatining muhim o‘rni alohida ta’kidlanadi.

MDH mamlakatlari olimlari, jumladan A.N. Asaul va I. Ansoff ishlarida kichik biznesning innovatsion 
strategiyalari, raqobatbardoshlikni oshirish hamda innovatsion infratuzilmani shakllantirish masalalari 
o‘rganilgan. Ushbu tadqiqotlarda asosiy e’tibor strategik boshqaruv va klaster yondashuviga qaratilgan.

O‘zbekistonlik olimlar tomonidan olib borilgan tadqiqotlarda kichik biznes va xususiy tadbirkorlikni 
rivojlantirish, shuningdek, innovatsion faoliyatni davlat tomonidan qo‘llab-quvvatlashning iqtisodiy mexanizmlari 
tahlil qilingan. Shu bilan birga, mavjud ilmiy ishlar ko‘proq institutsional va tashkiliy jihatlarga yo‘naltirilgan 
bo‘lib, kichik biznes innovatsion faoliyatining zamonaviy tendensiyalari hamda ularning o‘zaro va kompleks 
ta’siri yanada chuqurroq o‘rganishni talab etadi.

Ushbu maqolada mavjud tadqiqotlardan farqli ravishda kichik biznes innovatsion faoliyatining rivojlanish 
tendensiyalari tizimli va qiyosiy tahlil asosida, xorijiy tajriba hamda mahalliy shart-sharoitlarni hisobga olgan 
holda o‘rganiladi. Maqolaning ilmiy yangiligi kichik biznes innovatsion faoliyatiga ta’sir etuvchi asosiy omillarni 
kompleks baholash va ularning o‘zaro bog‘liqligini aniqlashdan iborat.

T A D Q I Q O T  M E T O D O L O G I YA S I
Tadqiqot jarayonida umumilmiy va maxsus iqtisodiy tadqiqot metodlaridan foydalanildi. Jumladan, tahlil va 

sintez, induksiya va deduksiya, tizimli yondashuv hamda qiyosiy taqqoslash usullari qo‘llanildi.
Asosiy tadqiqot usuli sifatida qiyosiy taqqoslash usuli tanlandi. Mazkur usul yordamida xorijiy mamlakatlarda 

kichik biznesning innovatsion faoliyatini rivojlantirish tajribasi O‘zbekiston sharoiti bilan solishtirma tahlil qilindi.

Qiyosiy tahlil natijasida xorijiy tajribadan mahalliy sharoitda qo‘llash mumkin bo‘lgan samarali yondashuvlar 
aniqlandi hamda ular asosida amaliy taklif va xulosalar ishlab chiqildi. Shuningdek, tizimli yondashuv asosida 
kichik biznesning innovatsion faoliyati yagona iqtisodiy tizim sifatida ko‘rib chiqilib, uning tarkibiy elementlari 
o‘rtasidagi o‘zaro bog‘liqliklar ochib berildi.

Qo‘llanilgan metodologiya tadqiqot natijalarining ilmiy asosliligi va amaliy ahamiyatini ta’minlashga xizmat 
qiladi.

T A H L I L  V A  N A T I J A L A R
Mamlakatimizda innovatsion rivojlanish uchun muayyan ilmiy va intellektual salohiyat shakllangan 

bo‘lsa-da, uning amaliy natijalarga aylanish darajasi rivojlangan mamlakatlar tajribasi bilan solishtirilganda yetarli 
darajada yuqori emas. Ushbu holat innovatsion jarayonlarning uzluksiz tizim sifatida to‘liq shakllanmaganligi, 
ya’ni ilmiy ishlanmalar, tadbirkorlik tashabbuslari va bozor talabi o‘rtasidagi institutsional bog‘liqlikning yetarli 
darajada mustahkam emasligi bilan izohlanadi. Xususan, iste’molchilarning yangi mahsulot va xizmatlarni qabul 
qilishga tayyorlik darajasining cheklanganligi, ilmiy ishlanmalarning biznes subyektlari tomonidan ehtiyotkorlik 
bilan qabul qilinishi hamda intellektual mulk obyektlarini tijoratlashtirish mexanizmlarining rivojlanish darajasi 
innovatsion faollikka ma’lum darajada ta’sir ko‘rsatayotgan omillar sifatida namoyon bo‘lmoqda.

Mazkur sharoitda kichik innovatsion korxonalar innovatsion tizimning muhim bo‘g‘ini sifatida ilm-fan va 
biznes o‘rtasidagi o‘zaro aloqalarni mustahkamlash imkoniyatiga ega. Aynan kichik biznes subyektlarining 
moslashuvchanligi, tavakkalchilikka nisbatan nisbatan yuqori tayyorligi hamda bozor o‘zgarishlariga tezkor 
javob berish qobiliyati ularni innovatsiyalarni amaliyotga joriy etishda muhim institutga aylantiradi.

So‘nggi yillarda innovatsion rivojlanish Oʻzbekiston iqtisodiy siyosatining ustuvor yo‘nalishlaridan biriga 
aylangani natijasida kichik biznes va xususiy tadbirkorlikni innovatsion asosda rivojlantirishga qaratilgan 
me’yoriy-huquqiy baza izchil takomillashtirilmoqda. Korxonalarni tarkibiy jihatdan qayta tashkil etish, ularning 
faoliyatini erkinlashtirish hamda moliyaviy barqarorligini mustahkamlashga qaratilgan huquqiy mexanizmlarning 
joriy etilishi kichik biznes subyektlarining innovatsion faoliyati samaradorligini oshirish uchun zarur shart-
sharoitlarni yaratmoqda. Shu bilan birga, mazkur chora-tadbirlarning real iqtisodiy natijalarga aylanishi kichik 
biznes innovatsion faolligining asosiy tendensiyalarini chuqur tahlil qilish va tizimli yondashuvni qo‘llashni 
taqozo etadi.

1-rasm. Global innovatsion indeks reytingida Oʻzbekistonning pozitsiyasi va uni yaxshilash tendensiyalari

Tadqiqot jarayonida mamlakatda innovatsion faollikni oshirish va mavjud salohiyatdan samarali 
foydalanishga to‘sqinlik qilayotgan bir qator tizimli omillar aniqlandi. Ushbu omillarni shartli ravishda uch 
guruhga ajratish mumkin.

Birinchi guruh iqtisodiy omillarni qamrab oladi. Ularga innovatsion loyihalarni moliyalashtirish 
imkoniyatlarining nisbatan cheklanganligi, innovatsiyalarni ishlab chiqarishga joriy etish bilan bog‘liq 
xarajatlarning yuqoriligi hamda ilmiy-tadqiqot va tajriba-konstruktorlik ishlari qiymatining salmoqli ekanligi 
kiradi. Ikkinchi guruh ichki omillar bilan bog‘liq bo‘lib, kichik biznes subyektlarida innovatsion salohiyatning 
yetarli darajada shakllanmaganligi, malakali kadrlar ta’minotining cheklanganligi, zamonaviy texnologiyalar 
bo‘yicha axborot yetishmasligi, shuningdek, innovatsion marketing va kooperatsiya aloqalarining rivojlanish 
darajasi bilan izohlanadi. Uchinchi guruh institutsional omillarni o‘z ichiga olib, innovatsion infratuzilmaning 
rivojlanish darajasi, konsalting va vositachilik xizmatlaridan foydalanish imkoniyatlarining cheklanganligi hamda 
tadbirkorlar orasida tavakkalchilikka nisbatan ehtiyotkorlikning yuqoriligi bilan tavsiflanadi.

Shu bilan birga, yaqin istiqbolda innovatsion rivojlanish sohasida hal etilishi lozim bo‘lgan muammolar 
ham mavjudligicha qolmoqda. Jumladan, mehnat bozoriga kirib kelayotgan yoshlar sonining ortib borishi 
sharoitida yuqori texnologik ish o‘rinlarini yaratish, innovatsiyalar asosida bandlikni kengaytirish, ilmiy-tadqiqot 
va innovatsion loyihalarni davlat-xususiy sheriklik asosida moliyalashtirish mexanizmlarini takomillashtirish 
hamda hududlarning ilmiy-texnik salohiyatidan samarali foydalanishga qaratilgan dasturlarni ishlab chiqish 
dolzarb vazifalar sirasiga kiradi.

Mazkur sharoitda kichik biznes subyektlari resurslarning nisbatan cheklanganligiga qaramay, 
moslashuvchanlik va bozor o‘zgarishlariga tezkor javob bera olish xususiyati bilan innovatsion rivojlanishning 
muhim drayverlaridan biri sifatida namoyon bo‘ladi. Kichik biznesda innovatsion faollikni oshirish nafaqat iqtisodiy 
o‘sishni jadallashtirishga, balki bandlik muammolarini yumshatish hamda raqobat muhitini sog‘lomlashtirishga 
ham xizmat qiladi.

Shu munosabat bilan mamlakat iqtisodiyotining innovatsion rivojlanish darajasini kompleks baholash, 
innovatsion faollikni aks ettiruvchi asosiy ko‘rsatkichlarni tizimli tahlil qilish zarurati yuzaga keladi.

1-jаdvаl. Oʻzbekistonda innovatsion faoliyatning asosiy ko‘rsatkichlari (2014-2024-yillar)

Ko‘rsatkichlar 2014-yil 2015-yil 2019-yil 2020-yil 2021-yil 2022-
yil 2023-yil 2024-

yil
Innovatsion faoliyat ko‘rsatkichlari 
(umumiy soni), birlik 500 1819 4689 4290 4148 3792 8294 5521

Innovatsiyalar joriy qilgan korxona 
va tashkilotlar soni, birlik 149 935 1587 1217 1151 1323 5026 1835

Korxona va tashkilotlarning 
innovatsion hajmi, trln so‘m 1,85 8,02 26,81 31,14 27,38 40,45 55,75 63,60

Umumlashtirilgan jadval ma’lumotlari 2010-2024-yillar davomida mamlakatda innovatsion faoliyatning 
miqdoriy va moliyaviy ko‘rsatkichlari sezilarli darajada kengayganini ko‘rsatadi. Ayniqsa, 2017-yildan keyingi 
davrda innovatsion faoliyat hajmi hamda innovatsiyalarni joriy etgan korxonalar sonida barqaror o‘sish 
tendensiyasi kuzatilgan. Shu bilan birga, ayrim yillarda innovatsion faoliyat ko‘rsatkichlarida ma’lum darajadagi 
tebranishlar qayd etilib, bu innovatsion jarayonlarning barqarorligini yanada mustahkamlash zarurligini 
ko‘rsatadi.

Bizning fikrimizcha, innovatsion rivojlanishni yanada jadallashtirish uchun davlat, biznes va ilm-fan o‘rtasida 
uzviy hamda institutsional jihatdan mustahkam integratsiyalashgan tizimni shakllantirish muhim ahamiyat kasb 
etadi. Amaliyotda mazkur subyektlar faoliyatining yetarli darajada uyg‘unlashmaganligi innovatsion g‘oyalarning 
bozorga chiqish jarayonini muayyan darajada sekinlashtirishi mumkin. Ushbu uzilishlarni kichik innovatsion 
biznes mexanizmlari orqali samarali tarzda bartaraf etish imkoniyati mavjud.

Kichik biznes korxonalari innovatsion g‘oyalarning “bozor generatori” sifatida bir qator ustunliklarga ega. 
Jumladan, ular noaniqlik sharoitida qaror qabul qilishda yuqori moslashuvchanlikka ega bo‘lib, ishlab chiqarish 
va boshqaruv innovatsiyalariga sezuvchanligi, tashqi ta’sirlarga tez moslasha olishi, tor ixtisoslashuvi hamda 
mablag‘lar aylanishining tezligi bilan ajralib turadi. Ushbu xususiyatlar kichik biznesda yuqori innovatsion 
salohiyatni shakllantirish uchun muhim shart-sharoit hisoblanadi.

Shu bilan birga, kichik korxonalarda ilmiy-texnik ishlanmalarni amaliyotga joriy etish jarayonida ayrim 
cheklovlar ham uchrab turadi. Xususan, innovatsiyalardan foydalanish huquqlari bilan bog‘liq axborot 
nomutanosibligi ilmiy ishlanmalarni tijoratlashtirish jarayonini murakkablashtirishi mumkin. Innovatsiya 
qanchalik murakkab bo‘lsa, uning iqtisodiy salohiyatini baholashdagi farqlar shunchalik kuchayadi va bu holat 
innovatsion jarayonlar samaradorligiga ma’lum darajada ta’sir ko‘rsatadi.

Xalqaro tajriba shuni ko‘rsatadiki, kichik biznes nafaqat iqtisodiyotning muhim tarkibiy elementi, balki 
innovatsiyalar va yangi ish o‘rinlarini yaratishning samarali manbai hisoblanadi. Yirik korporatsiyalar bilan 
solishtirganda resurslari nisbatan cheklangan bo‘lsa-da, kichik biznes yangi mahsulot va xizmatlarni joriy 
etishda faol tashabbuskor sifatida maydonga chiqadi.

Oʻzbekistonda innovatsion kichik biznesning shakllanishi 1990-yillarning o‘rtalaridan boshlangan bo‘lib, 
2016-yildan keyin innovatsion siyosatda yangi bosqich yuzaga keldi. Xususan, 2018-yilning “Faol tadbirkorlik, 
innovatsion g‘oyalar va texnologiyalarni qo‘llab-quvvatlash yili” deb e’lon qilinishi hamda 2022-2026-yillarga 
mo‘ljallangan innovatsion rivojlanish strategiyasining qabul qilinishi ushbu yo‘nalishda tizimli yondashuvni 
shakllantirdi.

Mazkur strategiyada yuqori texnologiyali ishlab chiqarishlarni rivojlantirish, ilm-fanga asoslangan yangi 
quvvatlarni yaratish hamda yuqori daromadli ish o‘rinlarini tashkil etish ustuvor vazifalar sifatida belgilangan 
bo‘lib, bu kichik innovatsion tadbirkorlikni rivojlantirish uchun muhim institutsional asos bo‘lib xizmat qiladi.

X U L O S A  V A  T A K L I F L A R
Tadqiqot natijalari shuni ko‘rsatadiki, kichik biznes va xususiy tadbirkorlik innovatsion rivojlanishning 

muhim institutsional tayanchi hisoblanadi. Oʻzbekistonda so‘nggi yillarda innovatsion faoliyat ko‘rsatkichlarining 
miqdoriy o‘sishi kuzatilayotgan bo‘lsa-da, ularning barqarorligi va iqtisodiy samaradorligini ta’minlash masalasi 
dolzarbligicha qolmoqda. Innovatsiyalarni joriy etgan korxonalar soni hamda innovatsion faoliyat hajmining 
ortib borishi mavjud salohiyatdan foydalanish imkoniyatlari kengayayotganini tasdiqlaydi, biroq innovatsion 
jarayonlarning tizimli va uzviy integratsiyasi hali yetarli darajada shakllanmagan.

O‘tkazilgan tahlillar kichik biznes innovatsion faolligiga ta’sir etuvchi asosiy cheklovchi omillar sifatida 
innovatsion loyihalarni moliyalashtirish mexanizmlarining rivojlanish darajasi, ilmiy ishlanmalarni tijoratlashtirish 
jarayonidagi institutsional uzilishlar, kadrlar salohiyatining yetarli darajada shakllanmaganligi hamda 
innovatsion infratuzilmaning hududlar kesimida notekis rivojlanganligini ko‘rsatdi. Shu bilan birga, kichik biznes 
subyektlarining moslashuvchanligi va bozor talablariga tezkor javob bera olish xususiyati ularni innovatsion 
rivojlanishning strategik drayverlaridan biriga aylantiradi.

Davlat, biznes va ilm-fan o‘rtasidagi o‘zaro hamkorlikning yetarli darajada muvofiqlashtirilmaganligi 
innovatsion jarayonlarda muayyan nomutanosibliklarni yuzaga keltirib, ilmiy g‘oyalarning real iqtisodiyotga 
joriy etilish sur’atlariga ma’lum darajada ta’sir ko‘rsatmoqda. Shu bois kichik innovatsion tadbirkorlikni har 
tomonlama qo‘llab-quvvatlash mamlakatning uzoq muddatli va barqaror iqtisodiy o‘sishini ta’minlashning 
muhim shartlaridan biri hisoblanadi.

Tadqiqot natijalari asosida kichik biznes innovatsion faoliyatini rivojlantirish bo‘yicha quyidagi amaliy 
takliflar ilgari suriladi:

1.	 Davlat–biznes–ilm-fan integratsiyasini kuchaytirish. Innovatsion g‘oyalarni tijoratlashtirishga qaratilgan 
“uch tomonlama hamkorlik” (triple helix) mexanizmlarini institutsional darajada mustahkamlash, texnoparklar 
va innovatsion markazlar orqali kichik biznes subyektlarini ilmiy ishlanmalar bilan samarali bog‘lash zarur.

2.	 Innovatsion loyihalarni moliyalashtirish mexanizmlarini diversifikatsiya qilish. Davlat-xususiy sheriklik 
asosida innovatsion loyihalarni moliyalashtirish hajmini kengaytirish, venchur moliyalashtirish va startap fondlari 
faoliyatini rivojlantirish orqali kichik biznes uchun moliyaviy resurslarga kirish imkoniyatlarini yaxshilash lozim.

3.	 Innovatsion infratuzilmani hududiy rivojlantirish. Hududlarning ilmiy-texnik salohiyati va ixtisoslashuvini 
hisobga olgan holda innovatsion rivojlanish dasturlarini ishlab chiqish hamda hududiy texnoparklar va 
innovatsion klasterlar tarmog‘ini kengaytirish talab etiladi.

4.	 Kadrlar salohiyatini oshirish va innovatsion kompetensiyalarni rivojlantirish. Kichik biznes subyektlari 
uchun innovatsion menejment, raqamli texnologiyalar va ilmiy ishlanmalarni tijoratlashtirish bo‘yicha maxsus 
ta’lim dasturlarini joriy etish, oliy ta’lim muassasalari va biznes o‘rtasidagi amaliy hamkorlikni kuchaytirish zarur.

5.	 Innovatsion faollikni baholash va monitoring tizimini takomillashtirish. Kichik innovatsion korxonalar 
bo‘yicha alohida statistik hisob yuritish, innovatsion faoliyat samaradorligini baholovchi integral ko‘rsatkichlar 
tizimini joriy etish innovatsion siyosatning aniqligi va samaradorligini oshiradi.

6.	 Innovatsiyalarni tijoratlashtirishni rag‘batlantirish. Intellektual mulk obyektlarini himoya qilish va ulardan 
foydalanish tartib-taomillarini soddalashtirish, kichik biznes uchun patentlash va litsenziyalash bilan bog‘liq 
xarajatlarni kamaytirishga qaratilgan rag‘batlantiruvchi mexanizmlarni joriy etish maqsadga muvofiqdir.

Foydalanilgan adabiyotlar roʻyxati
1.	 Oʻzbekiston Respublikasi Prezidentining 2022-yil 6-iyuldagi “2022-2026-yillarda Oʻzbekiston Respublikasining 

innovatsion rivojlanish strategiyasini tasdiqlash toʻgʻrisida”gi PF-165-son Farmoni. https://lex.uz/docs/-6102462 
2.	 McLean T. Manufacturing Enterprises: Management and Case Studies. — New York: Productivity Press, 2015. — 240 p.
3.	 Muxitdinov Sh.Z. Ishlab chiqarish korxonalarida risklarni boshqarishning tashkiliy-iqtisodiy mexanizmlarini 

takomillashtirish (Fargʻona vodiysi yengil sanoat korxonalari misolida): 08.00.13 — “Menejment” ixtisosligi bo‘yicha 
i.f.d. (DSc) dissertatsiya ishi. — Namangan, 2024.

4.	 Ermatov Gʻ.X. Toʻqimachilik sanoati korxonalari ishlab chiqarishining investitsion faolligini rivojlantirish: 08.00.03 — 
“Sanoat iqtisodiyoti” ixtisosligi bo‘yicha i.f.f.d. (PhD) avtoreferati. — Toshkent: Davr Matbuot Savdo, 2025.

5.	 Ergashev S.S. Sanoat korxonalarida resurs tejamkorligini taʼminlashning tashkiliy-iqtisodiy mexanizmlarini 
takomillashtirish: 08.00.03 — “Sanoat iqtisodiyoti” ixtisosligi bo‘yicha i.f.f.d. (PhD) avtoreferati. — Toshkent: “Akademiya 
nashriyot markazi” DUK, 2025.

6.	 Abduvaliev Z.M. Corporate social responsibility as an important factor in the sustainable development of modern 
companies // The American Journal of Management and Economics Innovations. — 2021. — Vol. 3, No. 4. — P. 42–53.

7.	 Abduvaliev Z.M., Maxsudov B. Korporativ ijtimoiy mas’uliyat zamonaviy kompaniyalar barqaror rivojlanishining muhim 
omilidir // Jamiyat va boshqaruv. — 2021. — № 3. — B. 140–147.

8.	 Abduvaliev Z.M., Maxsudov B.Y., Yuldashaliev I.Y. Theoretical foundations of the formation of corporate reporting // 
Academic Journal of Digital Economics and Stability. — ISSN 2697-2212. — URL: https://academicjournal.io

9.	 Karimov I. Yashil iqtisodiyot va taraqqiyot. Qurilish korxonalarida investitsiyalarni boshqarishning xorijiy tajribalari va 
ularni mamlakatimizda qoʻllash yoʻllari. — 2025.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz232

2026-yil, fevral. № 2-son.

10.	 Karimova I. Qurilish sohasida investitsion faoliyatni shakllantirishning nazariy va amaliy asoslari // Muhandislik va 
iqtisodiyot. — 2025. — T. 3. — № 4.

11.	 Gʻiyosov I.K., Karimov I.O. The role and importance of the time factor in determining the effectiveness of investment 
management in construction enterprises // American Journal of Business Management, Economics, and Banking. — 
2023. — Vol. 19. — P. 93–99.



Manzilimiz: Toshkent shahar, Mirzo Ulug‘bek tumani 
Kumushkon koʻchasi, 26-uy. 

Jurnal sayti: https://yashil-iqtisodiyot-taraqqiyot.uz

2026. № 2

Ingliz tili muharriri: Feruz Hakimov
Musahhih: Zokir ALIBEKOV 
Sahifalovchi va dizayner: Oloviddin Sobir o‘g‘li

 © Materiallar koʻchirib bosilganda ““Yashil” iqtisodiyot va taraqqiyot” jurnali manba sifatida 
koʻrsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Jurnalga istalgan payt quyidagi rekvizitlar orqali obuna boʻlishingiz mumkin. Obuna boʻlgach, 
@iqtisodiyot_77 telegram sahifamizga toʻlov haqidagi ma’lumotni skrinshot yoki foto shaklida 
joʻnatishingizni soʻraymiz. Shu asosda har oygi jurnal yangi sonini manzilingizga joʻnatamiz.

Mazkur jurnalda maqolalar chop etish uchun quyidagi havolalarga
maqola, reklama, hikoya va boshqa ijodiy materiallar yuborishingiz mumkin. 

Materiallar va reklamalar pullik asosda chop etiladi. 
El.Pochta: sq143235@gmail.com

Bot: @iqtisodiyot_77
Tel.: 93 718 40 07

““Yashil” iqtisodiyot va taraqqiyot” jurnali 03.11.2022-yildan 
Oʻzbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№566955 reyestr raqami tartibi boʻyicha roʻyxatdan oʻtkazilgan.

Litsenziya raqami: №046523. PNFL: 30407832680027


